
HÖRÜMÇӘK 

Tor qurur hörümçәklәr,
Evin hәr bucağında.
Görmürәm nә daşıyır
Hörümçәk qucağında.

O qurduğu torlarda
Heç özü dә yaşamır.
Toxuduğu torları
Heç bir yerә daşımır.

O divardan divara
Torunu qura bilir.
Anam da görәn kimi
Torları tezcә silir.

ZӘMİLӘR 

Buğdanı isladanda
Dönüb olur sәmәni.
Cücәrәn sәmәnilәr
Xatırladır çәmәni.

Buğdanı tarlalara
Hәr il sәpir әmilәr.
Buğdadan da cücәrir
Bol sünbüllü zәmilәr.

Yetişәn sünbüllәrә
Taxıl, buğda deyilir.
Üyüdülәn taxıldan
Çörәk bişir, yeyilir.

Rәfiqә ABBASOVA

QAR YAĞIB 

Qar yağıb meşәlәrә,
Ac qalacaq heyvanlar.
Qaranquşlar oxumur,
Sәssiz qalıb eyvanlar.

Qar üstünә düşübdür,
Lәpiri dovşanların.
Yağan qardan әyilib
Gövdәsi yovşanların.


